
Пур япала та саншăн

Çиçет тетте пек çывăххăн, хитрен.

Упаленсе эс шевлене тытасшăн,

Ала кĕмест-çке —

çавăнпа йĕрен.



Е мечĕке йăтасшăн — çитейместĕн,

Сĕтел çинче кăна вăл, çывăхрах.

Пукан лартса илмешкĕн пĕлейместĕн,

Тапаçланса çӳретĕн кăлăхах.



Пӳртри тĕкĕл тура та сан пекех-мĕн:

Сисмест пĕр кантăкĕ яр уççине.

Çур кун сĕрлет, тапаçпанатъ кичеммĕн,

Тухасшăн ирĕке, чечек çине.



Пепкем, эс чухлăн:

Ăнкару та вăхăт

Кашниншĕн кирлĕ тĕнчене пĕлме.

Май тупаймасăр эс йĕрсе те пăхăн,

Çавах хал туп йывăрлăха çĕнме.



Эпир те, мăннисем, пит тĕлĕнетпĕр,

Нуша иртсен, пĕр-пĕр япаларан:

Епле ансат та уçăмлă халь тетпĕр,

Епле ăна пĕлмен-ха çак таран?



...Шевле çĕн кун пуçланнине пĕлтерчĕ.

Вăл чалăш ӳкрĕ сăрлă урайне.

Сан умăнта —

Çĕн шыравсен ĕречĕ.

Тен, кун каçа ăнкарăн эс пĕрне.

  